
Schurnalists rumantschs e ladins s’inscuntran
Inscunter tranter schurnalists rumantschs dal Grischun e ladins da las Dolomitas e Cuira

■ (mc) L’ultima fin d’emna èn schurna-
lists dal Grischun rumantsch e dals La-
dins da las Dolomitas sa scuntrads a
Cuira. L’inscunter interrumantsch ha
servì al scomi d’avis ed experien-
tschas ed al rinforzament da la colla-
vuraziun tranter las duas minoritads
linguisticas rumantschas/ladinas dal
Grischun e dal Tirol dal sid. Il lungatg
retoroman cumpiglia ils idioms ru-
mantschs discurrids e scrits en il Gri-
schun, en las Dolomitas ed en il Friul.
En il Grischun discurran radund 60 000
persunas in dals tschintg idioms ru-
mantschs: sursilvan, sutsilvan, surmiran,
vallader u putér. Il Ladin da las Dolomi-
tas cumpiglia radund 30 000 pledadras e
pledaders che en scumpartids sin Val
Gardena, Val Badia e Mareo (provinza da
Bulsaun), Val Fassa (provinza de Trento)
e Fodom ed  Ampezzo (provinza da Bel-
luno). Il furlan cun rodund 500 000 ple-
dadras e pledaders è derasà en la regiun
autonoma da Friuli Venezia. Tranter las
Dolomitas ed il Friul datti anc ils dialects
parentads cadoric e cometic. Tant en il
Grischun (rumantsch grischun) sco en il
Tirol (ladin dolomitan) han ins creà lin-
guatgs da scrittira cuminaivels che na
chattan dentant betg dapertut l’accep-
tanza giavischada. Entant che il ru-
mantsch grischun vegn renconuschì e
promovì da la politica en il Grischun, ha
il ladin dolomitan nagin sustegn politic
da las provinzas pertutgadas en las Dolo-
mitas.

Scomi d’ideas ed experienzas
Ils ultims onns èn schurnalists dal Gri-
schun rumantsch e dals Ladins dolomi-
tans sa scuntrads sporadicamain per rin-
forzar ils contacts vicendaivels e per in

scomi d’ideas. Malgrà ch’ins ha adina
puspe affirmà la necessitad e l’opportu-
nitad d’ina collavuraziun vicendaivla è
quella restada pli u main casuala e depen-
denta da relaziuns persunalas. Uschia ha
la Televisiun Rumantscha cun Isabella
Jäger e Gion Tschuor realisà dacurt dus
films davart la regiun dolomitana e da-
vart il Chor da dunnas da Wengen che è
stà participà cun grond success al Festi-
val Raiffeisen da chors l’onn passà. Er ils
radios statals e privats sa dattan fadia da
resguardar sporadicamain en lur pro-
grams da musica las regiuns parentadas.
Plitost sporadics èn er ils contacts tran-

ter las duas gasettas La Quotidiana e La
Usc dil Ladins.

La situaziun da las medias 
en il Grischun ed en las Dolomitas

Il colloqui dals schurnalists grischuns e
dolomitans che ha gì lieu venderdi e son-
da a Cuira en la chasa da medias da RTR
è vegnì avert dil directur da RTR Bernard
Cathomas. Il parsura da la regenza Clau-
dio Lardi ha purtà ils salids da la regenza
grischuna ed ha relativà la muntada dals
cunfins politics cun il fatg che Bulsaun
saja geograficamain pli manaivel da Cui-
ra che da Berna. Marco Viola dal Ser-

vetsch da minoritads a Trento ha accen-
tuà la muntada d’ina buna collavuraziun
tranter ils meds da massa da las duas
gruppas linguisticas dal Grischun e da las
Dolomitas. Sut l’egida dal schefredactur
da RTR Mariano Tschuor ha gì lieu ina
preschentaziun dals meds da massa en las
duas minoritads rumantschas. Martin
Cabalzar ha preschentà La Quotidiana,
Giusep Capaul l’Agentura rumantscha da
novitads, Bernard Cathomas Radio e Te-
levisiun Rumantscha ed Ursin Lutz las
Punts. Da l’autra vart han ils Ladins da
las Dolomitas preschentà la Televisiun
Ladina ed il Radio Ladin sin RAI, Radio

Ghardeina, Radio Studio Record ed
RTTR. En la discussiun han ins diluci-
dà diversas pussaivladads concretas per
introducir ina collavuraziun vicendaivla.
Uschia han la Usc di Ladins e La Quoti-
diana decidì da barattar or en in tschert
ritmus artitgels d’interess vicendaivel  e
publitgar quels en il linguatg original,
cun ina eventuala translaziun per uschia
levgiar la chapientscha. Era RTR ed ils
radios locals e statals da las Dolomitas
vulan cooperar pli intensiv e realisar cer-
tas acziuns da  cuminonza.

L’applicaziun da la lingua da scrittira
communabla en ils meds da massa

Il colloqui da la sonda è stà deditgà a l’ap-
plicaziun dal rumantsch grischun e dal
ladin dolomitan en ils meds da massa.
Sut l’egida dal schef dal radio Erwin Ar-
düser han referì e discutà Anna Alice Daz-
zi (LR, Ivo Berther (chantun Grischun),
Martin Cabalzar (LQ), Bernard Catho-
mas (RTR) e Nadia Chochetti (Usc di La-
dins) davart l’adiever pratic dals lin-
guatgs da scrittira. Tant en il Grischun
sco en il Tirol frunta la lingua cuminai-
vla da scrittira anc sin ina tscherta oppo-
siziun, ins haja dentant constatà che la
chapientscha e l’ acceptanza creschian
cun tedlar e cun leger. Da cuminanza vu-
lan il chantun Grischun e l’Uffizi per mi-
noritads linguiticas en las Dolomitas in-
stallar ina pagina d’infurmaziun en il
rom d’in project Interreg.

L’inscunter dals schurnalists ru-
mantschs e ladins è vegnì terminà cun
ina visita a l’exposiziun terra rumantscha
a la Higa. En in onn vul ins sa scuntrar
per valitar ils pass da collavuraziun e per
prender en vista ulteriuras activitads cu-
minaivlas.

Schurnalists rumantschs dal Grischun e ladins da las Dolomitas èn s’inscuntrads a Cuira per in scomi d’ideas ed experientschas. LQ

Il mistregn difficil d’esser papa (tudestg)
DAD URSICIN G. G. DERUNGS

■ In papa tudestg ad Auschwitz. In eve-
niment ch’ha capeivlamein fatg gizzar
las ureglias. Tgei vegn el a dir? El sco
member de quella cuminonza naziuna-
la ch’ha suandau Hitler enten purtar
terrur, mort e destrucziun pil mund en-
tuorn? Papa Benedetg XVI ei buca se-
tratgs anavos cun la stgisa ch’el vevi
anno 1945 mo 17 onns e che la gronda
part dils Tudestgs ded oz s’empossi
nuot de sia historia. Ratzinger ha plidau
igl emprem per tudestg, sco Tudestg ch’ei
pertscharts dil vargau pesont de siu pievel.
Siu plaid principal ha el teniu per talian,
eis el gie en emprema lingia uestg de Ro-
ma. El ha detg ch’el sentevi sco Tudestg e
sco papa l’obligaziun ded esser cheu ad
Auschwitz. «Jeu astgavel buca muncar…
Jeu stuevel vegnir» («Non potevo non ve-
nire. Dovevo venire»). Per quels plaids
mereta el respect.

Quei ch’ha denton fatg gizzar las ure-
glias il pli fetg e lu fatg surstar ei l’inter-
pretaziun dellas responsabladads duront
il temps dil nazissem. El plaida «sco fegl
de quei pievel, sur dil qual ina gruppa de
criminals ha survegniu la pussonza cun
faulsas empermischuns». San ins dir quei
aschia? Ei quei schi sempel? Amos Lut-
tazzo, ex-president della cuminonza he-
braica taliana, plaida d’ina «reducziun
nuntollerabla dellas responsabladads» da
vart de Ratzinger. Ni sco um cultivau, ni
sco papa astgava el interpretar la tragedia
della Shoah (destrucziun dil pievel he-
braic) ed auters fatgs criminals, sco l’uia-
ra sezza, sin quella moda e maniera, vul
dir cun evocar mo ina «banda de crimi-
nals» della quala il pievel cuglienau fuss
staus in’unfrenda. Senza il sustegn mas-
siv, quasi total dil pievel vess quei re-
schim buca saviu subsister. Ils histori-
chers tudestgs (sch’ins pren o Ernst Nol-
te e per part Joachim Fest), dils quals

Ratzinger havess saviu emprender (e
ch’el enconuscha segir) plaidan buca
quei lungatg exculpont e relativont.

Mo era auters intellectuals tudestgs,
per exempel Hannah Arendt (ch’ei ve-
gnida citada cheu en La Quotidiana en
quei connex gia autras gadas) e J. Haber-
mas («Die postnationale Konstellation»,
1998) emprovan buca d’explicar il feno-
men dil naziunalsocialissem tudestg per
pli u meins exculpar ni relativar ils mal-
fatgs de lu. In auter historicher tudestg,
Lutz Klinkhammer, che viva ell’Italia,
less dar raschun al papa cun dir ch’ils
camps de sterminaziun stevien daveras
sut la responsabladad de paucs. Per l’ina
san ins sedumandar con «paucs» che quei
eri, sch’ins quenta vitier tut quels ch’eran
cumpigliai ella logistica della razzia de
Gedius, de lur transports viers ils camps
e dil menaschi de quels! Per l’autra em-
blida el che quels camps eran mo la «cua»
(terribla) d’ina politica antisemita culti-
vada dapi ils emprems temps dil naziu-
nalsocialissem e ch’eran ina part integra-
la dell’ideologia naziunalsocialista e
dell’uiara sezza. Ins sto buca condivider
trasatras las tesas de Daniel Goldhagen
(«Hitlers willige Vollstrecker») per saver
che buca mo las formaziuns dellas SS e
della Gestapo, mobein era la Wehrmacht
sezza era cumpigliada els mazzaments de
massa duront la campagna en Russia.

Papa Ratzinger ha mai numnau Hit-
ler en siu plaid (quei vegn renfatschau oz
ad el ellas gasettas), el ha buca numnau
per num la «discriminaziun dellas raz-
zas», la ideologia della «razza patruna»
(«Herrenmensch»), sin fundament della
quala Hitler ha «giustificau» l’attacca
encunter la Russia cun la quala el era
s’alliaus gnanc dus onns avon. Gedius,
Roma, Sinti e Slavs s’udevan per il na-
ziunalsocialissem tier la razza inferiura
ch’astgava vegnir suttamessa ni extirpa-
da. Igl ei zuar documentau ch’ei ha dau

numerus singuls Tudestgs ch’han spin-
drau Gedius. Igl ei era enconuschent che
pliras emprovas d’attentats sin Hitler ein
buca gartegiadas. Mo ei ha buca dau ina
resistenza armada de vastas dimensiuns
che vess per exempel gidau ils Alliai a li-
berar la Germania, sco quei ei schabe-
giau en autras tiaras. Il papa ha buca
numnau ad Auschwitz la gruppa dils
giuvens students de Minca «Die weisse
Rose», ordavon ils fargliuns Scholl,
ch’han empruau de resister, mo han
stuiu dar la veta per l’opposiziun ch’ei
han fatg al reschim. (Dil rest eran ei ve-
gni tradi d’in pedel dell’universitad… in
che fageva buca part della «gruppa de
criminals»…)

Papa Ratzinger ha denton menziunau
Stalin. Ils malfatgs de quel ein nundispi-
teivels. Mo sch’ins numna el en connex
cun l’aulta viseta ad Auschwitz, duess ins
seregurdar che l’armada cotschna ha li-

berau ils camps de sterminaziun ella Po-
lonia (ils 27 de matg 1945 arriva igl em-
prem trup ad Auschwitz); che la Russia
ei vegnida attaccada a tradiment dals Tu-
destgs; che l’armada cotschna ha purtau
per in onn e miez persula sil continent la
peisa dell’uiara encunter Hitler ed ha pa-
gau persuenter in tribut de milliuns e
milliuns de morts, curdai en quell’uiara
vulida da Hitler ni mazzai era sco civi-
lists.

Il griu de dolur: «Diu, pertgei has
cuschiu?» repetius dal papa ei pli che ca-
peivels; la damonda de Diu en connex
cun Auschwitz ei terribla per in cartent,
e senza risposta. Mo ella resca de daven-
tar in alibi pietus e devastont. La vera da-
monda, ual d’in cartent, fuss quella:
pertgei han ils carstgauns cuschiu? Lezs
vessen saviu plidar. Sch’ei dat numnada-
mein in’instanza divina cheu sin tiara, in-
stanza che plidass en num de Diu (ch’ha

sez buca vusch humana), sesanfla quella
buc ellas cunscienzias dils carstgauns ed
ellas baselgias? En num de tgi auter ves-
sen las baselgias de plidar? E sch’il papa
tudestg fuss semplamein sebess en scha-
nuglias sco il cancellier tudestg W.
Brandt avon il monument della Shoah e
vess rugau per perdun per il silenzi del-
las cunscienzias e per il silenzi della ba-
selgia, de quella baselgia oravontut, del-
la quala el ei il cau?

Podà ch’ins spetga memia bia d’in pa-
pa, cunzun d’in papa tudestg. In com-
mentader regorda che Ratzinger seigi
staus il sulet schef d’in stadi (il Vatican ei
in stadi) ch’hagi igl onn vargau, ils 8 de
matg, buca commemorau ils sissonta
onns dapi la fin dil reschim hitlerian. Ei
era dumengia, ina dellas empremas ch’el,
il papa tudestg, sepresentava als pelegrins
da sia finiastra ano per igl «Angelus Do-
mini». Mo el ha cuschiu.

Papa Benedetg XVI duront sia viseta ad Auschwitz. KEYSTONE

